
TITEL: Christusverwagting

KORT BESKRYWING: Hierdie boodskap gee die agtergrond van verskillende godsdienstige groeperinge ten tye van die eerste koms van Christus, en waarmee hulle hulleself besig gehou het. Net mense soos Simeon en Anna was gereed om die Messias te herken.

SKRIFLESING:
Luk 2:25 - 40

TEKSVERSE:
1.  INLEIDING / AGTERGROND:
Ons weet dat Christus in die volheid van die tyd gekom het. Die politieke, ekonomiese, kulturele en godsdienstige situasie was reg. Tog het die wêreld die Messias nie herken nie. Die Skrif sê dat Hy na Sy eie mense gekom het en hulle het Hom nie aangeneem nie.

Mense was toe, soos vandag, besig met hul eie dinge en die Messias het nie regtig in  hul prentjie ingepas nie. As Jesus vandag weer sou kom, is ek oortuig dat baie Hom weereens nie sou herken nie. Trouens vandag nog loop mense by die Messias verby - sonder om werklik te besef Wie Hy is.

Kom ons kyk bietjie na “Sy eie mense” wat rondom Hom geleef het, en hoekom hulle Hom nie herken het nie.

2. Fariseers:
· Esra se werk voortgesit deur skrifgeleerdes- poog om die  teks en lering van die wet in elke detail te  bemeester; Sommige sê hulle kom van Judas Makkabeus (162vC) en was ‘n passiewe versetgroep toegewy aan die wet.

· In 2de eeu vC word hulle genoem :Die Hassidim - God se getroues; Beteken ook : Afgesonderdes

· Verdeel in 2 groepe: Minderheidsgroep onttrek oor onwettigheid van hoëpriesterskap; Wag op eskatologiese ingrype van God; Meerderheidsparty poog om die  nasionale godsdiens te beheer

· Hulle invloed het baie gewissel na gelang van die simpatie wat hulle van die politieke heersers  ontvang het. Soms is hulle kwaai vervolg - byv onder Antipater en Herodus. In die tyd van Jesus het hulle die sinagoges en skole beheer.

· Hulle leer uiteindelik dat  geestelike doelstellings nie op politieke wyses bereik kan word nie. Na Herodus se dood vra sommige van hulle direkte Romeinse heerskappy. Hulle ondersteun ook nie die opstand teen Rome in 66-70nC nie.

· Uiteindelik word die Fariseërs die alleenverteenwoordigers vann Judaisme. (200nC)

· Hulle streng wetsinterpretasie was nie vir mense aanloklik nie

· Die  groep met die apokaliptiese siening het nie aanklank by die mense gevind nie.

· Hulle het tog die publieke belang in gedagte gehad

· Hulle was hoofsaaklik van die laer-middelklas en het die gewone man verstaan en het gepoog om die wet vir hom draaglik te maaak. Hulle beklemtoon die individuele vervulling van die wet terwyl die Sadduseers tempelaanbidding as die sentrum sien

· Hulle glo dat die ban na Babilonië was agv die volk se ongehoorsaamheid om die wet te hou

· Hulle het geglo die wet van God kon ook vir  elke situasie geinterpreteer word - spesiale geleerdes het op meerderheids basis uitspraak daaroor gelewer en dan was die besluit bindend.

· Een van hul vroegste take was om die inhoud van die Torah te bevestig. Dit het 613 gebooie bevat, 248 positief en 365 negatief. Die volgende stap was om deur ander bywette ‘n heining rondom die Torah te maak sodat  dit nie  deur onkunde of per ongeluk oortreee kon word nie.

· Hulle het absoluut gestaan op die Eenheid en Heiligheid van God; Verkiesing van Israel; Absolute gesag van die Wet; Volle tiende gee was teken van lojaliteit aan God;Glo in die opstanding van die dode; engele; toekomende beloning en straf; beoefen duiwel uitdrywing; het Messiaanse hoop gehad

· Konflikarea’s met Jesus: Tradisie wat wet ongeldig maak, Rigiede Sabbatsiening wat genesing beperk; Innerlike reinheid vs eksterne dinge; Belonings; Geveinsdheid; Sending aan heidene en uitvaagsels; Hulle gebrek aan nederigheid.

· Jesus noem hulle geveinsdes (Hypocrites). Toneelspeler; Dit is nie so duidelik uit hul lering nie. Ons vind tog:

· Blindheid vir hul foute (Mt7:5 Balk/splinter)

· Blindheid vir God se werke(Lk 12:56 Ken die voorkoms van die lug)

· Blindheid vir ware sin van  waardes (Lk 13:15,16 - Maak esel los maar nie dogter van Abraham)

· Oorskatting van waarde van  menslike tradisie (Mt 15:8,9  Eer  My met hulle mond)

· Onkunde oor God se vereistes (Mt 23 :14-15 - Maak hulle dissipels vd hel)

· Liefde vir vertoon (Mt 6:2  - Moenie ‘n trompet voor jou blaas nie..)

Die Fariseërs was die mees algemene geestelike leiers van die dag wat die  wet, soos hulle  dit verstaan het probeer uitleef het, en die mense so geleer het.  Hulle was egter apart van die mense wat hulle moes lei. Miskien kan mens sê dat hulle godsdiens  vir hulle so belangrik was, dat hulle nie die Messias  herken het toe Hy verskyn het op ‘n manier wat hulle nie verwag het nie.

3. Skrifgeleerdes:

· Was kenners in die studie van die wet van Moses. Was eers die werk van die priesters - Esra was ‘n priester en skrifgeleerde

· Die hooffunksie van die Skrifgeleerde was onverdeelde studie.

· Hulle begin funksioneer  na die Babiloniese Ballingskap. Hulle was saamgebind in families of gildes. Hulle was aanvanklik nie ‘n party nie, maar het een geword met die onderdrukkende maatreëls van Antiochus Epifanus.

· Die sinagogediens het sy oorsprong by hulle. Sommige van hulle was deel van die Sanhedrin

· Hulle word baie belangrik  na 70nC. Hulle bewaar noukeurig die geskrewe wet.

· Hul funksie was drievoudig:

· Hulle het die wet bewaar. Hulle was professionele studente en het die wet beskerm, veral in die Hellenistiese tydperk toe die priesterstand korrup geword het. Hulle het ook die mondelingse tradisie oorgedra en soveel waarde daaraan geheg dat  godsdiens eintlik net ‘n leë tradisie geword het.

· Hulle het baie studente of dissipels versamel om hulle in die wet te onderrig. Hulle moes die materiaal inneem en onveranderd uitdra. Hulle was veronderstel om  die instruksie in die tempel gratis te gee, maar is moontlik tog betaal. Hulle het soms die eervolle status misbruik.

· Hulle was wetgeleerdes of leraars van die wet en die administrasie van die wet in die Sanhedrin was aan hulle toevertrou. Hulle is nie daarvoor betaal nie.

· Hulle het meestal aan die Party van die Fariseers  behoort , maar was tog ‘n aparte liggaam

· Hulle het met Christus gebots, want Hy het met outoriteit  gepraat en het hulle eksterne formalisme veroordeel.

· Hulle het Petrus en Johannes vervolg en het deelgeneem aan Stefanus se martelaarskap.

Mens kan sê hulle was die teologiese professore van die dag. Hulle het die Skrifte intensief bestudeer, maar hulle oë was blind om die Messias te sien van Wie die Skrifte gepraat het. Die Skrif kan nie ‘n doel op sigself wees nie, maar moet ons lei na Jesus, die Messias.

 Joh 5:39,40 : “ Julle ondersoek die Skrifte omdat julle meen dat julle daarin die ewige lewe het; en dit  is die wat van My getuig. En julle wil nie na My kom om die lewe te hê nie”

4. Sadduseers:

· Naam kom van Sadok af. Sadaok was Salomo se  hoëpriester, maar histories kan geen verwantskap bewys word nie. Is egter die  wettige lyn van die priesterskap

· 4 teorieë oor hulle oorsprong:

· Politieke party  uit die Helleniste van Judea

· Hulle was ‘n godsdienstige party en sommige was Skrifgeleerdes

· Hulle was ‘n plattelandse groep of ‘n elitegroep/ aristokratiese groep

· Hulle was staatsamptenare

· Hulle was beperk tot rykes en het geen gevolg onder die volk gehad nie. Ten tye van Jesus was hulle ‘n klein klompie aristokratiese families wat die tempel beheer het deur die hoofman van die tempel (Hand 4:1) Hulle het toe die meerderheid in die Sanhedrin gehad.

· Was taamlik  onbeskof, ook onder mekaar. Het gedink dis ‘n deug om met jou leermeester te twis

· Hulle was omtrent almal priesters en hulle het baie poste in die Sanhedrin gehad

· Hulle invloed in die Sanhedrin het gewissel na gelang van die guns wat hulle  onder die politici gehad het. Onder die Herodusse en die Romeine het hulle die Sanhedrin gedomineer

· Selfs terwyl hulle in beheer was, het hulle  opstand deur die mense onder leiding van die Fariseers gevrees

· Hulle ontken alle geskrewe wette behalwe die Pentateug alleen. Die wet is bindend, maar tradisies en oorleweringe en profete was minder gesaghebbend

· Hulle verwerp die leerstukke van : 

· die siel en die lewe na die dood

· die opstanding

· beloning en straf na die dood

· engele en demone

· Hulle glo in die noodlot. Mense het ‘n vrye keuse vir goed en kwaad.  Sê God is nie werklik geinteresseerd in mens se goeie of slegte dade nie. Die bose is die uitkoms van ons eie werke. 

· Het feitlik geen Messiaanse hoop nie

· Verag nasionalistiese passie en godsdienstige entoesiasme

· Hulle hou meer van plesier as die Fariseers met hulle vastye

· Hulle werk met die Romeine saam en staan apart van die  gewone mense en armer priesters

· Hulle het die vervolging van die eerste kerk ge-organiseer

Hierdie was ‘n groep geestelike leiers wat daar was vir die posisie en die mag  en invloed wat dit ingehou het. Van hulle was politieke aanstellings en hulle het goed kompromie met die wêreld gemaak - veral in die hoë kringe waarin hulle beweeg het. Hulle was te besig  met kerklike politiek om  ingestel te wees op die koms van die Messias.

5. Selote:

· Militante Joodse patriotte van die eerste eeu

· Een van die apostels is genoem Simon Selotes of Simon Kanaanitis(Lk 6:15 & Hand 1:16) of oor sy temperament of omdat hy aan die party behoort het

· Dit beteken yweraar. Paulus noem homself ‘n  godsdienstige Seloot(Hand 22:3, Gal 1:16)

· Begin deur Judas die Galileër wat ‘n opstand teen Romeine gelei het in 6 nC

· Hulle opponeer die betaal van belastings aan die Keiser - dit sou verraad teenoor die God van Israel wees.

· Hulle volg die voorbeeld van  Matthatias en sy seuns wat vir die wet ywer toe Antiochus die Joodse geloof wou onderdruk

· Hulle neem ook die voorbeeld van Pinehas wat in die wildernis vir God ge-ywer het.

· Nadat die opstand in 6nC onderdruk was  het hulle die gees van die Selote lewend gehou vir 60 jaar

· Twee van Judas van Galilea se seuns is  as Selote leiers gekruisig in 46nC deur die prokurator Alexander.

· Selote was aktief tydens  die oorlog van 66-73 nC .

· Sommige van hulle was sluipmordenaars (daggermen) wat in die middel van die eerste eeu hulle met versteekte messe bewapen het en mense wat hulle as vyande beskou het, uitgewis het.

· Selote glo dat geweld geregverdig was  indien dit sou lei tot die bevryding van Israel van haar onderdrukkers.

· Josefus beskryf hulle as fanatici wie se onbeteuelde hardheid hulle eerder ‘n struikelblok vir hul eie saak gemaak het.

· Hy identifiseer hulle as  die ekstremiste wat die oorlog met Rome in 66nC begin het, en ook verdeeldheid in Jerusalem gebring het, en wat bygedra het tot die val van Jerusalem.

· Hulle word ‘n groep politieke sluipmoordenaars sonder enige konstruktiewe program, maar met ‘n manie om alle regering omver te werp

 Hierdie groep was  ekstreem  nasionaliste vir wie die koninkryk van God uit niks anders as die volk van Israel kon bestaan nie. Vir die saak  sou hulle  alles opoffer. Ook hulle was te besig met die saak van hulle volk om te  hoor en te verstaan toe die Messias kom.

6. Essene:
· Asketiese Joodse groep eerste eeu vC tot eerste eeu nC.

· Philo beskrywe hulle as ‘n vrywillige-arm , hardwerkende , groep, toegewy aan teologie en morele instruksie, plegtige Sabbatsonderhouding, Gemeenskaplike beursie, tafel en klerekas

· Hulle gee detail aandag aan seremoniële reinheid; Offer nie diere nie; Hou nie slawe nie; Sorg vir oues en siekes; Neem nie deel aan militêre of handelsaksies nie

· Pliny die oudste (‘n heiden) beskrywe hulle as ‘n stam sonder geld of vroue. Hou hulle getalle deur ontnugterdes wat by hulle aansluit. Bly ook in stede en is baie gasvry teenoor mede Essene

· Het ‘n 3 jaar inisiasietydperk en dan nog twee jaar. Toetrede na verskeie ede.

· Volgens Josefus begin hulle dag met moregebede (aan die son gerig), begin met dagtaak onder ‘n toesighouer; Met middag bad hulle, neem ‘n gemeenskaplike maal; werk dan weer tot die aand en neem dan weer ‘n gemeenskaplike maal.

· Hulle woon noord van Engedi by die Dooie See

· Lyk of hulle tog offers na die tempel gestuur het, maar hulle het nie self in die voorhof gekom nie, aangesien hulle die priesterdiens nie aanvaar het nie.

· Hulle  was ongeveer 4000 en is uitgewis met die Romeinse Joodse oorlog

· Die gemeenskap by Qumram was moontlik Essene.

 Hierdie groep was  miskien die godsdienstige  fanatici van die dag wat hulle van die sondige wêreld wou afsonder en baie nougeset wou leef. Hoe sou mens hulle in hul ywer kon veroordeel? Hulle was bereid om so baie op te offer. Ook hulle was nie gereed om die Messias te verwelkom nie.

7. Helleniste:

· Hellenisme is die  kultuur,  taal en filosofie van die lewe in die Grieks Romeinse wêreld in die tyd van Jesus - dit was Internasionaal van aard.

· Die Christendom gebruik die Griekse  taal om die Evangelie te versprei.

· Hellenisme sluit in die teater, die Spele, Beeldhouwerk, Argitektuur; Literatuur.

· Hellenisme verteenwoordig die individu se uitdrukking van sosiale, politieke, ekonomiese of filosofiese omgewings

· Hierdie vryheid van denke bring vir die Helleniste ‘n nuwe leefwyse. Baie het in immoraliteit gelewe.

· Jode wat Grieks gepraat het is Helleniste genoem. Die Jode buite Palistina het Grieks gepraat.

· Die Helleniste het ‘n belangrike rol gespeel in die verspreiding van die Christendom ten tye van die verdrukking.

Mens kan sê dat die Helleniste die “verligtes” en progressiewes van die tyd was. Die modêrne lewe was vir hulle belangrik en hulle het gevoel mens moet aanpas by omstandighede.

8. Makkabeërs / Hasmoneane:

· Navolgers van  Judas Ben Matthatias - die Hamer wat die Makkabiese opstand begin het.

· Palistina was vir baie jare die  teater vir stryd tussen Egipte en Sirië nadat Alexander die Grote se ryk verdeel is.

· Gevolg was dat daar pro-Egiptiese en Pro-Siriese groepe ontstaan het, met spanning tussen hulle, Dit was vermeng met  interne Joodse  politieke en familietwiste. Daar was ook liberale Jode wat  gedryf het om die Griekse kultuur aan te neem.

· Hierdie stryd bring  inmenging deur die slegte Seleuciese koning Antiochus IV (Epifanus). Hy verkoop die hoëpriesterskap aan die hoogste bieer - Menelaus in 168vC. Toe dit nie aanvaar word nie kom hy die Jode ‘n les leer en begin ‘n godsdienstige vervolging van ongekende bitterheid

· Sabbatsonderhouding en besnydenis word met die dood gestraf. Heidense offers en prostitusie in die tempel

· Die ou man Matthatias maak ‘n Jood wat kom offer en  ‘n Siriese offisier dood in Modeim, 30km Noord van Jerusalem. Hy en sy 5 seuns vlug na die berge waar hulle ‘n guerilla-oorlog begin.

· Toe Matthatias sterf neem sy  3de seun Judas die leiding oor en behaal groot oorwinnings. Teen 165 vC gaan Lysias ‘n vredesooreenkoms met hom aan en trek die  krenkende wette terug. Die tempel word gereinig en die fees van Hannukah word ingestel

· Die sukses lei egter tot erge Joodse  vervolging in gemengde stede waar Jode die minderheid het. Judas tree in baie ekspedisies op. Hy poog om die Siriese fort in Jerusalem te neem, maar slaag nie daarin nie. Word in 161 vC verslaan.

· Die jongste broer Jonathan neem oor. Aangesien die Siriërs verdeeld raak laat hulle hom alleen en tree hy as heerser op in Palistina, en hulle soek selfs sy steun

· Teen 104 vC is die Joodse ryk op sy grootste sedert Salomo se tyd

· Sedert 104/3 vC  eis hierdie familie vir hulle die titel “koning” op, en daar begin ‘n tyd van intriges en verdeeldheid wat dit maklik maak vir die Romeine om oor te neem.

· Hulle was nie van Aaron se lyn nie, en hulle was ‘n totale wêreldse  hoëpriester/Koning

· Hulle stel egter ‘n patroon daar vir Joodse nasionalistiese en Messiaanse denke

· Judas en sy volgelinge was op goeie voet met die Romeine, maar op daardie tyd was Romeine nognie gereed om Palistina te beset nie

· Ten tye van die NT was die  Jode ferm onder Romeinse beheer. Tog het hulle in hulle geheue gehad hoe hulle tevore die heidense juk afgegooi het.

Hierdie was die nasionalistiese politieke heersers  en leiers van die dag.  Die  nasionale politiek en regering was  hulle belange, en ook hulle was nie gereed om die Messias te ontvang nie.

9. Anna: Lk 2:36-38

· Naam beteken : Guns of genade

· Dogter van Fanuel (Die gesig of verskyning van God) - Hy was van die stam van Aser

· Sy was ‘n profetes : Om te profeteer beteken om ‘n goddelike boodskap te verkondig, en Anna was een wat die gawe gehad het om sake vooruit te weet en deur wie God tot  andere kon spreek.

· Deur haar lang en goddelike lewe was sy goed bekend met die profesieë aangaande  die saad  van die vrou wat sou kom om die slang se kop te vermorsel. Toe sy in die Baba se gesig kyk , het sy geweet die  voorspellings van die verlede  is vervul.

· Sy was bejaard: Was 7 jaar getroud en ‘n weduwee vir 84 jaar - dus by die 100 jaar oud. Sy het oud geword in die diens van die Here. Hoe bemoedigend om die wat deur  ‘n lang lewe getrou gebly het aan die Here, en wie se grys hare eerbaar is as gevolg van ‘n lewe in die wil van God, en wat gereed is om huistoe te gaan.

· Sy was ‘n weduwee: Sy was  alleen, maar nie verlate nie. Toe die Here op jong ouderdom haar man wegneem het sy nie haar hoop saam in die graf begrawe nie. Hy het haar meer van Homself gegee in die plek van wat Hy  weggeneem het. Deur haar lang jare van weduweeskap was sy getrou in haar diens aan Hom.

· Sy het nie van die tempel weggebly nie: Toe die dood haar huis uitmekaar geruk het, het sy haar gevoeg by die groepie wat hulleself gewy het aan  die bywoning van dienste by die tempel. Sy was ‘n konstante , toegewyde aanbidder.

· Sy het God gedien met vas en gebede:  Sy was een van God se uitverkorenes wat dag en nag tot Hom geroep het.

· Sy het dank aan God gebring: Deur haar lang pelgrimsreis, dag vir dag het sy na die tempel gegaan om te bid vir die koms van die Messias. Hoewel dit gelyk het of hy  gesloer het, het sy vir Hom gewag, totdat die  wonder gebeur het. Tot sy die lofsang van  Simeon gehoor het.

· Sy het vir almal van Hom vertel Sy gaan uit en vertel die goeie nuus aan die wat haar hoop en geloof deel. - sy is nie net meer profetes nie, maar word gestuurde- sendeling,

· Anna was een van die oorblyfsel van Israel wat deur die eeue, selfs hier voor die koms van die Messias - in die donkerste uur - gekyk het vir die dagbreek. Haar geloof was beloon en sy word die eerste vroulike verkondiger van die menswording aan die wat dit verwag het in Jerusalem.

10. Simeon: Die man wat tevrede gesterf het

· Simeon beteken : Een wat hoor en gehoorsaam

· Hy het vir die vervulling van Israel gewag

· Hy het ‘n  gees van profesie gehad en het die lamp van profesie aan die brand gehou toe geloof op ‘n laagtepunt was in Israel

· Simeon het die stem van God geken en die lig van God herken

· Sy geloof was uiteindelik geregverdig nadat hy die Messias gesien het, en daarna kon hy tevrede sterwe.

· Hy was nie bevrees om die Een wat gebore is te  noem die “Redder van die wêreld” nie. Dit was veel meer as wat die Skrifgeleerdes onderskei het. Hulle het Christus beskou as ‘n teken wat weerspreek moes word, en Hy het vir hulle ‘n struikelblok geword.

· Vir Simeon was dit  anders: Hy was geleer deur die Gees en het geweet dat Maria se Kind die Een was deur Wie die w êreld geseën sou word.

11. Slot:

· Nie  na  groot en belangrike stad, maar na veragtelike dorpie kom Messias

· Nie na ‘n paleis, maar na ‘n eenvoudige huisie kom hy

· Nie na die konings of priesters nie, na die gewone volk kom Hy

Vandag nog is Hy nie ‘n aannemer van persoon nie. Hy is nie beindruk met ons rykdom, of ons grade, of ons sosiale stand, of ons vername posisie nie.

Hy het gekom om Sy lewende water uit te giet op elkeen wat in geloof na Hom kom. Soos Simeon en Anna. En jy?

